
SAOPŠTENJE ZA JAVNOST

29 članova Odbora RCC-a razgovaralo o budućoj saradnji sa predstavnicima 18 inicijativa aktivnih u Jugoistočnoj Evropi 
SARAJEVO, 5. mart/ožujak 2009. godine – Dvadeset i devet članova Odbora Vijeća za regionalnu saradnju (RCC) sastalo se danas u Sarajevu kako bi razgovarali o saradnji sa 18 regionalnih radnih grupa i inicijativa aktivnih u Jugoistočnoj Evropi (JIE), te razmotrili aktivnosti RCC-a od decembra/prosinca 2008. godine. 

Odbor RCC-a razmijenio je mišljenja sa predstavnicima regionalnih radnih grupa i inicijativa koje rade pod pokroviteljstvom RCC-a ili su odgovarajući odnos i koordinaciju aktivnosti uredile posebnim dogovorom sa Sekretarijatom RCC-a. Cilj je olakšati, koordinirati i učiniti rad radnih grupa i inicijativa djelotvornijim, te im pomoći u stjecanju pristupa regionalnoj i međunarodnoj političkoj, tehničkoj i finansijskoj podršci potrebnoj za ispunjavanje njihovih ciljeva.  
U isto vrijeme, generalni sekretar RCC-a, Hido Biščević, predstavio je članovima Odbora prvi tromjesečni izvještaj za 2009. godinu. Izvještaj se fokusira na aktivnosti Sekretarijata RCC-a u prioritetnim oblastima ekonomskog i društvenog razvoja, energetike i infrastrukture, pravosuđa i unutrašnjih poslova, sigurnosne saradnje, izgradnje ljudskih potencijala i parlamentarne saradnje; kao i na političke odnose sa članicama RCC-a; proces umrežavanja članica RCC-a iz Jugoistočne Evrope, Evropske komisije i međunarodnih finansijskih institucija; prezentacije rada RCC-a u članicama iz JIE; te unaprijeđeni dijalog sa evropskim institucijama, kao i sa drugim regionalnim organizacijama i inicijativama. 
U predstojećem periodu, Sekretarijat RCC-a radit će tako da doprinese ekonomskom i društvenom napretku u JIE, podrži evropske i evro-atlantske težnje regiona, te stvori klimu i okruženje pogodno za dijalog i saradnju. Cilj će mu također biti i završetak priprema za uspostavljanje Regionalnog centra za borbu protiv požara u Jugoistočnoj Evropi i Fonda osiguranja od prirodnih katastrofa za Jugoistočnu i Centralnu Evropu.  
Redovni tromjesečni izvještaj obuhvata period od 6. decembra/prosinca 2008. do 28. februara/veljače 2009. godine. Izvještaj možete naći na web stranici RCC-a www.rcc.int.

Odbor RCC-a daje operativne smjernice i nadgleda rad organizacije. Sastoji se od onih članica RCC-a koji učestvuju u budžetu Sekretarijata RCC-a kao i Evropske unije koju predstavlja Trojka, a sastoji se od Predsjedništva EU-a, Evropske komisije i Sekretarijata Vijeća EU-a. 

_________________________

Kao nasljednik Pakta stabilnosti za Jugoistočnu Evropu, Vijeće za regonalnu saradnju (RCC) pomaže regionalnu saradnju te podržava evropske i evro-atlantske integracije u Jugoistočnoj Evropi. Vijeće se u svom radu fokusira na šest prioritetnih područja: ekonomski i društveni razvoj, energetika i infrastruktura, pravosuđe i unutrašnji poslovi, sigurnosna saradnja, izgradnja ljudskih potencijala, te parlamentara saradnja kao tematika koja prožima sva područja. Sjedište RCC-a je u Sarajevu, Bosna i Hercegovina.
______________________________________________________________________________________

Za više informacija kontaktirajte Dinku Živalj, glasnogovornicu Vijeća za regionalnu saradnju, tel: +387 33 561 700, faks: +387 33 561 725, mob: +387 62 341 881, e-mail: dinka.zivalj@rcc.int, web: www.rcc.int

